
PENGENALAN
Dalam masyarakat Islam di Malaysia, pengurusan harta pusaka 
melalui sistem Faraid merupakan kewajipan syariah yang tidak 
boleh diabaikan. Sistem ini ditetapkan bagi memastikan harta 
dibahagikan secara adil selepas kematian seseorang. Namun, 
realiti menunjukkan bahawa tahap kesedaran umat Islam 
terhadap pengurusan pusaka masih rendah. Kajian mendapati 
wujud aset bernilai berbilion ringgit yang kekal beku akibat kelewatan tuntutan, 
kekurangan perancangan semasa hidup, serta sikap sambil lewa terhadap urusan 
pewarisan (Yayasan Dakwah Islamiah Malaysia, 2016; Utusan Malaysia, 2025). Oleh itu, 
artikel im membincangkan kepentingan pengurusan pusaka, faktor rendahnya kesedaran. 
serta langkah yang boleh diambil untuk memngkatkan pemahaman dan pelaksanaan 
dalam kalangan masyarakat Islam.

KEPENTINGAN PENGURUSAN PUSAKA
Pengurusan harta pusaka dalam Islam bukan sahaja berkaitan pembahagian harta selepas 
kematian, tetapi juga mempunyai implikasi sosial, ekonomi dan keadilan. Menurut 
Yaakob et al. (2020), pengurusan dan urus pusaka yang baik mampu menyumbang 
kepada kesejahteraan waris, mengelakkan persengketaan keluarga serta memanfaatkan 
harta untuk kebaikan bersama selaras dengan maqasid syar’iah. Di Malaysia, seperti 
pengurusan zakat, sistem Faraid dan undang-undang harta pusaka Islam telah diletakkan 
di bawah pentadbiran negeri dan institusi agama. Apabila proses pengurusan pusaka 
tertangguh, pelbagai implikasi negatif boleh berlaku antaranya aset tidak dapat 
dimanfaatkan, waris tiada akses, atau berlaku pertelingkahan antara keluarga (Rosian & 
Ahmad, 2020).

TAHAP KESEDARAN YANG RENDAH SERTA REALITI SEMASA
Pelbagai kajian telah dijalankan bagi mengkaji tahap kesedaran masyarakat Islam tentang 
kepentingan Faraid. Kajian di Lembah Klang mendapati bahawa masyarakat Islam 
mempunyai tahap pengetahuan sederhana (min - 3.501) mengenai tuntutan harta pusaka, 
manakala tahap kecekapan institusi pula ialah min = 3.284 (Abdul Rahman et al., 2020). 
Media juga melaporkan bahawa umat Islam masih kurang kesedaran tentang pentingnya 
pengurusan harta pusaka. Meskipun ia merupakan perkara asas, namun sering diabaikan 
(Utusan Malaysia, 22 Julai 2025). Malah, menurut laporan kajian berkenaan, aset pusaka 
yang tidak dituntut dianggarkan melebihi RM70 bilion di negara ini, dengan antara punca 
utama adalah pertelingkahan waris dan kekeliruan prosedur. Angka-angka ini jelas 
menunjukkan jurang antara keperluan syariah dan amalan masyarakat semasa.

ANTARA PUNCA KETIDAKCAKNAAN DALAM KALANGAN 
MASYARAKAT

1 KURANGNYA PENGETAHUAN DAN KEFAHAMAN

Kajian menunjukkan bahawa walaupun sistem Faraid telah lama digariskan dalam al- 
Quran dan sunnah, masih ramai dalam kalangan masyarakat Islam yang tidak memiliki 
kefahaman mendalam mengenai prosedur, hak waris dan implikasi apabila harta tidak 
dituntut (Hani Kamariah et al., 2020).

2 SISTEM PENTADBIRAN YANG KOMPLEKS DAN PELBAGAIAGENSI

Terdapat banyak agensi serta perundangan yang terlibat dalam urus pusaka seperti 
Mahkamah Syariah, Pejabat Tanah, Amanah Raya dan lain-lain. Kepelbagaian pihak 
yang terlibat sering menimbulkan kekeliruan kepada waris apabila proses ditangguh (Hani
Kamariah et al., 2020).

3. BUDAYA PENGURUSAN YANG LEMAH DAN 
SIKAP SUKA MENANGGUH

Terdapat kecenderungan dalam kalangan masyarakat untuk 
menangguhkan proses pengurusan pusaka dengan anggapan ia 
boleh dibuat kemudian atau apabila perlu sahaja. Budaya dan 
sikap ini menyebabkan aset menjadi ‘terperangkap’ dan tidak 
produktif.

IMPLIKASI NEGATIF JIKA TIDAK DIURUSKAN
. Harta yang sepatutnya dibahagikan terus kekal di bawah nama si mati atau institusi 

yang tiada waris menangam (Rosian & Ahmad, 2020).
• Persengketaan keluarga yang boleh memecahbelahkan silaturahim dan menyebabkan 

konflik waris (Sinar Harian, 2023).
> Menurut YAD1M (2016), puluhan billion ringgit aset pusaka yang dibekukan 

merupakan kerugian bagi ekonomi rentetan daripada waris hilang keupayaan untuk 
mengakses dan menggunakan harta yang sepatutnya diagihkan dan diterima.

• Harta yang tidak produktif, gagal member! manfaat kepada waris atau komuniti, 
bertentangan dengan maqasid syariah yang memelihara harta.

CADANGAN STRATEGIK UNTUK MENINGKATKAN KESEDARAN

1 PENDIDIKAN DAN ADVOKASI SECARA MELUAS
Institusi agama, kerajaan negeri, agensi pengurusan pusaka perlu menjalankan program 
advokasi, ceramah dan kursus asas pengurusan harta pusaka (IKIM, 2021) secara berkala 
dan berterusan. Penggunaan media sosial serta modul mudah difahami boleh 
memngkatkan capaian kepada golongan muda.

2. PEMBENTUKAN PUS AT SEHENTI PENGURUSAN PUSAKA
(ONE-STOP CENTRE, OSC)

Model OSC yang menyatukan semua agensi yang terlibat dalam urus pusaka telah 
dicadangkan untuk memudahkan proses di pihak waris (Hasbullah et al., 2021). Dengan 
wujudnya satu agensi khusus. kecelaruan masyarakat yang timbul akibat kewujudan satu 
agensi khusus dapat mengurangkan kekeliruan dan memudahkan pengurusan harta 
pusaka dilaksanakan.

3. GALAKAN PERANCANGAN SEMASA HIDUP

Individu digalakkan membuat wasiat, hibah dan dokumentasi awal semasa hidup agar 
proses selepas kematian berjalan dengan lebih lancar. Perancangan ini juga mengurangkan 
beban waris dan meminimumkan konflik. Kegagalan untuk menguruskan pusaka dengan 
baik akan membawa kepada legal limbo iaitu keadaan di mana pusaka terperangkap 
dalam proses perundangan tanpa penyelesaian.

4. KERJASAMA PROFESIONAL DAN KERANGKA TEKNIKAL

Peguam, perancang harta pusaka, pakar syariah perlu digerakkan untuk bekerjasama 
dengan kerajaan bagi mempertingkatkan khidmat nasihat dan teknikal (RTM, 2025). 
Dengan jalinan kerjasama yang padu daripada semua pihak terlibat dan bergerak di 
bawah satu bumbung, pasti akan memudahkan, mencepatkan dan melancarkan proses 
pengurusan dan agihan pusaka dilaksanakan.

KESIMPULAN

Pengurusan pusaka dalam kalangan masyarakat Islam di Malaysia memerlukan perhatian 
serius dari aspek syariah, undang-undang, budaya dan pendidikan. Walaupun sistem 
Faraid telah tersedia, kesedaran masih rendah dan pentadbiran pusaka masih rumit. 
Melalui langkah strategik seperti pendidikan, perancangan awal, serta kerjasama 
profesional, masyarakat Islam boleh menjadikan urus pusaka satu proses yang teratur dan 
berlandaskan syariah. Ia bukan beban selepas kematian, tetapi tanggungjawab untuk 
menjaga keadilan, kesejahteraan waris dan pembangunan ummah.

